
MINTAQANING QISHLOQ JOYLARIDA XIZMAT KO‘RSATISHNI 

RIVOJLANTIRISHNING IQTISODIY YO‘NALISHLARINI YASHIL 

IQTISODIYOT VA EKOLOGIK BARQARORLIK ASOSIDA 

TAKOMILLASHTIRISH 
Dilafruz Baymamatovna Taylakova 

 

IMPROVING ECONOMIC DIRECTIONS FOR DEVELOPING 

SERVICES IN RURAL AREAS OF THE REGION ON THE BASIS OF 

GREEN ECONOMY AND ECOLOGICAL SUSTAINABILITY 
Dilafruz Baymamatovna Taylakova 

 

СОВЕРШЕНСТВОВАНИЕ ЭКОНОМИЧЕСКИХ НАПРАВЛЕНИЙ 

РАЗВИТИЯ УСЛУГ В СЕЛЬСКИХ РАЙОНАХ РЕГИОНА НА 

ОСНОВЕ ПРИНЦИПОВ «ЗЕЛЕНОЙ ЭКОНОМИКИ» И 

ЭКОЛОГИЧЕСКОЙ УСТОЙЧИВОСТИ 
Дилафруз Баймаматовна Тайлакова 

 
Received: Aprel 8, 2026 Revised: Aprel 12, 2026 Accepted: Aprel 19, 2026 Published: May 1, 2026 

Annotatsiya: Ushbu maqolada O‘zbekiston Respublikasida mintaqa qishloq joylarida xizmat ko‘rsatish 

sohasini rivojlantirishning iqtisodiy yo‘nalishlarini yashil iqtisodiyot va ekologik barqarorlik tamoyillari asosida 

takomillashtirish masalalari ilmiy tadqiq etilgan. 2024-yilda O‘zbekistonda yalpi ichki mahsulot tarkibida xizmat 

ko‘rsatish sohasining ulushi 47,4 foizga еtdi va sohaning o‘sish sur’ati 7,7 foizni tashkil etdi. Biroq qishloq aholisi 

yashaydigan hududlarda xizmatlar bozori shahar hududlariga nisbatan sezilarli darajada rivojlanmagan holda 

qolmoqda. “O‘zbekiston – 2030” strategiyasi (PF-158-son, 2023-yil 12-sentabr) doirasida xizmat ko‘rsatish hajmini 

3 baravarga oshirish maqsadi belgilangan. Ushbu maqsadga erishishda qishloq hududlarida yashil xizmatlar 

(ekoturizm, organik agrosanoat xizmatlari, energiya tejovchi kommunal xizmatlar, raqamli moliyaviy xizmatlar) 

sektorini jadal rivojlantirish muhim o‘rin tutadi.  
Kalit sо‘zlar: mintaqa, yashil iqtisodiyot, ekologik barqarorlik, xizmat ko‘rsatish sohasi, qishloq hududlari, 

ekoturizm, raqamli xizmatlar, “O‘zbekiston – 2030” strategiyasi, barqaror rivojlanish. 

Аннотatsiя: В данной статье научно исследуются вопросы совершенствования экономических 

направлений развития сектора услуг в сельской местности Республики Узбекистан на основе принципов 

зеленой экономики и экологической устойчивости. В 2024 году доля сектора услуг в ВВП Узбекистана 

достигла 47,4%, а темпы роста сектора составили 7,7%. Однако рынок услуг в сельской местности остается 

значительно отсталым по сравнению с городскими районами. В рамках стратегии «Узбекистан – 2030» (№ 

ПФ-158, 12 сентября 2023 г.) поставлена цель трехкратного увеличения объема предоставления услуг. В 

достижении этой цели важную роль играет быстрое развитие сектора «зеленых» услуг (экотуризм, 

органические агропромышленные услуги, энергосберегающие коммунальные услуги, цифровые финансовые 

услуги) в сельской местности. 

Ключевые слова: зеленая экономика, экологическая устойчивость, сектор услуг, сельская местность, 

экотуризм, цифровые услуги, стратегия «Узбекистан – 2030», устойчивое развитие. 

Abstract: This article scientifically studies the issues of improving the economic directions of the development 

of the service sector in rural areas of the Republic of Uzbekistan based on the principles of a green economy and 

environmental sustainability. In 2024, the share of the service sector in the GDP of Uzbekistan reached 47.4 percent, 

and the growth rate of the sector was 7.7 percent. However, the service market in rural areas remains significantly 

underdeveloped compared to urban areas. The goal of increasing the volume of service provision by 3 times is set 

within the framework of the "Uzbekistan - 2030" strategy (No. PF-158, September 12, 2023). In achieving this goal, 

the rapid development of the green services sector (ecotourism, organic agro-industrial services, energy-saving 

utilities, digital financial services) in rural areas plays an important role.  

Keywords: green economy, environmental sustainability, service sector, rural areas, ecotourism, digital 

services, "Uzbekistan - 2030" strategy, sustainable development. 

▪ KIRISH  

Zamonaviy jahon iqtisodiyotida xizmat ko‘rsatish 

sohasi (tertiar sektor) iqtisodiy o‘sishning asosiy 

harakatlantiruvchi kuchi sifatida tobora muhim ahamiyat 

kasb etmoqda. Rivojlangan davlatlarda xizmatlar sektori 

yalpi ichki mahsulotning 70-80 foizini tashkil etadi. 

O‘zbekistonda ham shu yo‘nalishda sezilarli o‘zgarishlar 

ro‘y bermoqda. 2024-yilda yalpi ichki mahsulot tarkibida 

xizmat ko‘rsatish sohasining ulushi 47,4 foizga еtdi, 

2023-yilgi 46,2 foizdan oshib ketdi. 

Ammo O‘zbekiston uchun xarakterli muammo 

shundaki, xizmatlar sektorining o‘sishi asosan yirik 

shaharlarda Toshkent, Samarqand, Buxoro kabi 

markazlarda kuzatilmoqda. Qishloq aholi punktlarida 

yashovchi aholi (respublika bo‘yicha jami aholining 

taxminan 49 foizi, ba’zi viloyatlarda 57–60 foizdan ortiq) 

sifatli xizmatlardan еtarli darajada foydalana olmayapti. 

Savdo, moliya, tibbiyot, ta'lim, transport, kommunal va 

maishiy xizmatlarning qishloq hududlardagi sifat va 

qamrovi shahar ko‘rsatkichlaridan sezilarli darajada 

orqada qolmoqda. 

Boshqa tomondan, 2023-yil 12-sentabrda qabul 

qilingan “O‘zbekiston – 2030” strategiyasi (PF-158-sonli 

Farmon) doirasida xizmat ko‘rsatish va servis sohalarini 

rivojlantirish orqali xizmat ko‘rsatish hajmini 3 

baravarga oshirish belgilab qo‘yilgan. Shu maqsadda 

xalqaro avtomobil yo‘llari bo‘yida 6 mingta savdo va 

servis obyektlari qurish, 30 ta yirik turizm klasterlari 

tashkil etish, mehmon o‘rinlari sonini 2 barobarga 

oshirish, turizm mahallalari sonini 175 taga еtkazish 

rejalashtirilgan. 2024-yilda Davlat dasturi doirasida 

“yashil iqtisodiyot”ga o‘tish uchun qulay sharoitlarni 

yaratish, xususan “yashil energiya” sertifikatlari 

aylanmasi bozorini yo‘lga qo‘yish ham belgilangan. 

Ushbu strategik maqsadlar qishloq hududlarda 

xizmatlar sohasini an'anaviy yondashuv bilan emas, balki 

yashil iqtisodiyot va ekologik barqarorlik tamoyillariga 

asoslangan innovatsion modell orqali rivojlantirish 

zarurligini ko‘rsatmoqda. Bu masalaning dolzarbligi shu 

bilan belgilanadiki, qishloq aholisi bir vaqtning o‘zida 

tabiat bilan yaqin aloqada yashaydi va ekologik 

muammolarga (iqlim o‘zgarishi, suv tanqisligi, tuproq 

degradatsiyasi) eng ko‘p ta’sir ostida qoladi. 

▪ MATERIALLAR VA METODLAR 

Tadqiqotda quyidagi ilmiy metodlar kompleks 

qo‘llanildi: tizimli tahlil, qiyosiy-tahliliy yondashuv, 

statistik tahlil (indeks tahlili, dinamik qator tahlili), 

tarkibiy tahlil (YaIM tarkibida xizmatlar ulushini 

baholash), SWOT-tahlil hamda iqtisodiy-ekologik 

samaradorlik indekslari.  

Qishloq joylarda xizmat ko‘rsatish sohasini yashil 

iqtisodiyot asosida baholash uchun maxsus 

ko‘rsatkichlar tizimi ishlab chiqildi. Ko‘rsatkichlar to‘rt 

guruhga ajratildi: (1) yashil xizmatlar ulushi va 

dinamikasi; (2) resurs tejovchilik darajasi; (3) ekologik 

barqarorlik indekslari; (4) iqtisodiy-ijtimoiy 

samaradorlik. Viloyatlar kesimida ekoturizm, organik 

mahsulotlar va raqamli xizmatlar potensialini baholash 

uchun tezkor kuzatuv va ekspert baholash metodlari 

qo‘llanildi. 

▪ NATIJALAR 

O‘zbekistonda xizmat ko‘rsatish sohasi so‘nggi 

yillarda iqtisodiy o‘sishning asosiy harakatlantiruvchi 

kuchiga aylandi. Rasmiy statistika ma'lumotlariga ko‘ra, 

2022-yilda xizmatlar sohasi 8,5 foizga, 2023-yilda 6,8 

foizga (470,3 trillion so‘m), 2024-yilda esa 7,7 foizga 

o‘sib, jami yalpi ichki mahsulot hajmining 47,4 foizini 

tashkil etdi. 2025-yil birinchi choragi yakuniga ko‘ra, 

xizmatlar sohasi 7 foizga o‘sish ko‘rsatdi. Bozor 

xizmatlari hajmi 2025-yilning I choragida 210,8 trillion 

so‘mni (+12,6%) tashkil etdi. 

Xizmatlar sektorining YaIM tarkibidagi ulushi 

yildan yilga oshib bormoqda bu umumjahon 

tendensiyasiga mos keladi. Axborot-kommunikatsiya 

texnologiyalari (AKT) xizmatlarining iqtisodiyotdagi 

ulushi 2024-yilda 2,4 foizga, axborotlashtirish va aloqa 

sohasi 2,7 foizga, transport va saqlash sohasi 5,4 foizga 

еtdi. 

Biroq mazkur o‘sish qishloq hududlarda еtarli 

darajada sezilmayapti. Jahon banki tadqiqotiga ko‘ra, 

O‘zbekistonda xizmat ko‘rsatish sohasida bir ishchiga 

to‘g‘ri keladigan qo‘shilgan qiymat hajmi o‘rta 

daromadli mamlakatlar quyi guruhidagi o‘rtacha 

ko‘rsatkichdan 44 foizga past. Mehnat resurslarining 

ichki migratsiya ko‘rsatkichlari dunyodagi eng past 

ko‘rsatkichlardan biri hisoblanib, bu qishloq aholisining 

shaharlardagi xizmatlar bozoriga cheklangan qamrovini 

anglatadi. Aynan shuning uchun qishloq joylardagi 

xizmatlar sohasini rivojlantirish strategik ustuvor 

vazifaga aylanmoqda. 

Quyidagi 1-jadvalda O‘zbekistonda xizmatlar 

sohasining asosiy ko‘rsatkichlari dinamikasi jamlangan. 

 

1-jadval. 

O‘zbekistonda xizmat ko‘rsatish sohasining asosiy ko‘rsatkichlari dinamikasi24 

 

Ko‘rsatkich 
Yillar 

2020 2021 2022 2023 2024 

Xizmatlar sohasi o‘sish sur'ati (%) — — 8,5% 6,8% 7,7% 

Xizmatlar YaIMdagi ulushi (%) ~44% ~45% ~45% 46,2% 47,4% 

Xizmatlar hajmi (trln so‘m) — — 343,3 470,3 ~635 

Bozor xizmatlari o‘sishi (%) — — 9,3%* — 12,6% 

AKT xizmatlari ulushi (YaIMda, %) — — — — 2,4% 

Transport va saqlash (YaIMda, %) — — — — 5,4% 

 
24 www.stat.uz ma’lumotlari asosida muallif ishlanmasi. 

https://ojs.kstu.uz/index.php/ej
http://www.stat.uz/

“Yashil iqtisodiyot” kontseptsiyasi BMT Atrof-

muhit dasturi (UNEP) tomonidan ishlab chiqilgan bo‘lib, 

iqtisodiy farovonlikni tabiiy kapitalga zarar еtkazmasdan 

tas’minlashni nazarda tutadi. Xizmat ko‘rsatish sohasi 

yashil iqtisodiyotga o‘tishda muhim o‘rin tutadi, chunki 

xizmatlar ishlab chiqarishga nisbatan kamroq resurs va 

energiya sarflaydi hamda ko‘proq ish o‘rni yaratadi. 

BMT mutaxassislari tomonidan taklif etilgan modelga 

ko‘ra, yashil iqtisodiyot tarmoqlarini xizmat ko‘rsatish 

sohasiga tegishli yo‘nalishlari orasida turizm, ta’lim, 

moliyaviy xizmatlar, chiqindilarni boshqarish va 

kommunal xizmatlar kiradi. 

Qishloq hududlarda yashil xizmatlar 

konseptsiyasi quyidagi asosiy yo‘nalishlarni qamrab 

oladi: 

Birinchi yo‘nalish — ekoturizm va agro-

ekoturizm. Bu yo‘nalish qishloq hududlarining tabiiy va 

madaniy merosidan foydalangan holda ekologik jihatdan 

xavfsiz turistik mahsulot yaratishga qaratilgan. 

“O‘zbekiston – 2030” strategiyasida 30 ta yirik turizm 

klasterini tashkil etish, 25 ta dor yo‘llari qurish, turizm 

mahallalari sonini 175 taga еtkazish belgilangan. Turizm 

xizmatlari eksportini 5 milliard dollarga еtkazish 

maqsadida qishloq hududlarning roli alohida e’tiborga 

loyiq. 

Ikkinchi yo‘nalish — organik qishloq xo‘jaligi 

texnik-maslahat va servis xizmatlari. Bu yo‘nalishda 

sertifikatlash, agrokimyoviy tahlil, raqamli 

agrotexnologiyalar bo‘yicha maslahat, organik 

mahsulotlarni qayta ishlash va qadoqlash xizmatlari 

kiradi. O‘zbekistonda 2016–2022-yillarda 329 ming 

gektar paxta va g‘alla еr maydonlari maqbullashtirilib, 

o‘rniga yuqori rentabelli oziq-ovqat va ozuqa ekinlari 

joylashtirildi bu jarayon agrosanoat xizmatlariga bo‘lgan 

talabni keskin oshirdi. 

Uchinchi yo‘nalish — yashil energiya xizmatlari. 

Qishloq joylarda quyosh panellari o‘rnatish, texnik 

xizmat ko‘rsatish va monitoring, energiya auditining 

rivojlanishi. 2024-yilda O‘zbekistonda “Quyoshli 

xonadon” dasturi doirasida 45 381 nafar fuqaroga 209,2 

milliard so‘mlik subsidiyalar to‘landi. Bu dastur qishloq 

aholisiga yashil energiya xizmatlarini jadal joriy etish 

imkonini bermoqda. 

To‘rtinchi yo‘nalish — raqamli va moliyaviy 

xizmatlar. Qishloq hududlarda raqamli xizmatlar 

infratuzilmasini rivojlantirish. “Raqamli O‘zbekiston – 

2030” strategiyasi doirasida har bir aholi punktida uy 

xo‘jaliklari kamida 10 Mbit/s tezlikda internetga kirish 

imkoniyatiga ega bo‘lishi belgilangan va bunga qariyb 

2,5 milliard dollar investitsiya jalb etilishi 

rejalashtirilgan. Qishloq joylarda “bir qadam” davlat 

xizmatlari, elektron tibbiyot va onlayn ta’lim xizmatlari 

kengaytirilmoqda. 

O‘zbekistonda qishloq hududlarda xizmat 

ko‘rsatish sohasini yashil iqtisodiyot asosida 

rivojlantirish imkoniyatlarini baholash uchun SWOT-

tahlil o‘tkazildi. 

 

KUCHLI TOMONLAR (S) ZAIF TOMONLAR (W) 

• Boy tabiiy va madaniy meros (Shahrisabz, tog‘li turizm 

hududlari, milliy parklar) 

• Tuproq va iqlim sharoyitlari organik dehqonchilik 

uchun qulay 

• Qishloq xo‘jaligidagi klaster tizimining rivojlanishi (34 

ta agroklaster Qashqadaryoda) 

• Davlat qo‘llab-quvvatlash mexanizmlari (“Obod 

qishloq” dasturi) 

• “Quyoshli xonadon” dasturi — quyosh energiyasi 

xizmatlarida tajriba 

• Qishloqda xizmat ko‘rsatish infratuzilmasining 

еtishmasligi 

• Xizmat ko‘rsatish sohasida bir ishchiga to‘g‘ri 

keladigan qo‘shilgan qiymat o‘rtachadan 44% past 

(JB, 2021) 

• Raqamli savodxonlik va internet qamrovining 

pastligi 

• Yashil sertifikatlash tizimining zaif rivojlanganligi 

• Malakali kadrlar tanqisligi (xizmatlar sohasida) 

IMKONIYATLAR (O) TAHDIDLAR (T) 

• “O‘zbekiston – 2030”: xizmatlar hajmini 3 baravarga 

oshirish 

• 30 ta yirik turizm klasterini tashkil etish maqsadi 

• 2028-yilga borib suv tejovchi texnologiyalarni 80% 

еrda joriy etish 

• UNDP EU-AGRIN loyihasi — yashil agrosanoat 

xizmatlariga ko‘mak 

• 2024-yildan "yashil energiya" sertifikatlari bozori joriy 

etilishi 

• Turizm mahallalari sonini 175 taga еtkazish 

• Iqlim o‘zgarishi — qishloq xo‘jaligiga salbiy ta’sir 

• Yashil xizmatlarga investitsiyalar jalb etishda 

raqobat 

• Xizmat ko‘rsatish sifatini nazorat qilish tizimining 

zaifligi 

• Turizm va xizmat sohalarida tashqi bozor 

talabining o‘zgaruvchanligi 

• Infratuzilma qurilishida vaqtinchalik ekologik 

zararlar 

Tadqiqot natijalari asosida qishloq hududlarda 

yashil xizmatlar sohasining to‘rtta ustuvor yo‘nalishi 

bo‘yicha potensial va mavjud holat baholandi. Quyidagi 

3-jadvalda ushbu yo‘nalishlar bo‘yicha ma’lumotlar 

jamlangan. 

https://ojs.kstu.uz/index.php/ej

3-jadval.  

Qishloq hududlarida yashil xizmatlar yo‘nalishlarining tahlili25 

 

Yo‘nalish 
Hozirgi  

holat 

“O‘z-2030”  

maqsadi 

Yashil  

ko‘rsatkich 

Ekoturizm va agro-

turizm 

Turizm klasterlari   

0 ta (rejalangan 30 ta);  

turizm mahallalari 10 ta (2023) 

30 ta klaster, 175 ta mahalla; 

eksport $5 mlrd 

CO₂ past, tabiiy resurslar 

asosida 

Organik agrosanoat 

xizmatlari 

Maqbullashtirilgan. 329 ming 

ga (2016–22), +93 ming ga 

(2023) 

QX mahsulotini qayta 

ishlash 25%+ ga oshirish 

Kimyoviy ifloslantirish 

kamayishi 

Yashil energiya 

xizmatlari 

“Quyoshli xonadon” (2024): 45 

381 uy xo‘jaligi, 209,2 mlrd 

so‘m subsidiya 

Qayta tiklanuvchi energiya 

40% ga; yashil sertifikatlar 

bozori 

Issiqxona gazlari 

kamayishi: -35% 

Raqamli xizmatlar 

(qishloq) 

2,5 mlrd $ investitsiya (Raqamli 

O’z-2030); har mahallada el. 

xizmat nuqtasi 

300+ davlat xizmati xususiy 

sektorga; 

 IT ulushi 2,2% 

Qog‘ozsiz xizmat, 

ekoeffekt 

“O‘zbekiston – 2030” strategiyasida (PF-158-

sonli Farmon, 2023-yil 12-sentabr) qishloq joylardagi 

xizmatlar sohasiga bevosita ta’luqli bir qator miqdoriy 

maqsadlar belgilangan.  

▪ MUHOKAMA  

Tadqiqot natijalari asosida bir nechta muhim 

tahliliy xulosalar shakllantirildi. 

Birinchidan, O‘zbekistonda xizmatlar sektorining 

jadal o‘sishi (2024-yilda YaIMning 47,4 foizi) global 

tendensiyaga mos kelsa-da, qishloq va shahar hududlari 

o‘rtasidagi raqobatbardoshlik bo‘shlig‘i jiddiy saqlanib 

qolmoqda. Jahon banki hisob-kitobiga ko‘ra, qishloq 

joylardagi xizmat ko‘rsatish sohasida mehnat 

unumdorligi o‘rta daromadli mamlakatlar o‘rtacha 

ko‘rsatkichidan 44 foizga past. Bu ko‘rsatkich yashil 

xizmatlar yondashuvi orqali bartaraf etish mumkin: 

ekoturizm, organik sertifikatlash va raqamli moliyaviy 

xizmatlar mehnat unumdorligini oshirish bilan birga 

ekologik zararni kamaytirishga xizmat qiladi. 

Ikkinchidan, “O‘zbekiston – 2030” strategiyasida 

xizmatlar hajmini 3 baravarga oshirish maqsadi 

ambiziozli bo‘lib, uni amalga oshirish asosan qishloq 

hududlaridagi xizmatlar bozorini kengaytirish orqali 

mumkin. Shahar hududlarda xizmatlar bozori allaqachon 

nisbatan rivojlangan, demak “o‘sish rezervi” asosan 

qishloq zonalarda yotadi. 2024-yilda bozor xizmatlari 

12,6 foizga o‘sgani (210,8 trillion so‘m) bu yo‘nalishda 

ijobiy signal beradi. Shu sababli qishloq hududlarida 

yashil xizmat yo‘nalishlari (agro-ekoturizm, organik 

servis, raqamli xizmat nuqtalari) strategik muhim 

ahamiyat kasb etadi. 

Uchinchidan, ekoturizm va agro-ekoturizm 

qishloq hududlarda yashil xizmatlar sektorining eng tez 

o‘sayotgan segmentidir. “O‘zbekiston – 2030” doirasida 

rejalashtirilgan 30 ta turizm klasteri va 175 ta turizm 

mahallasi asosan qishloq va tog‘ hududlarida joylashishi 

ko‘zda tutilmoqda. Samarqand viloyatidagi ekoturizm 

klasterlari tadqiqoti ko‘rsatadiki, klaster asosida tashkil 

etilgan ekoturizm tizimi mahalliy aholiga barqaror 

daromad manbai yaratadi, tabiiy resurslarni himoya 

 
25 “O‘zbekiston – 2030” strategiyasi (PF-158, 2023). ma’lumotlari asosida muallif ishlanmasi. 

qiladi va xalqaro turizmni rivojlantiradi. Bu tendensiya 

Shahrisabz (UNESCO ob'ekti), Kitob, Yakkabog‘, 

Hisorak va boshqa qishloq hududlar uchun ham amal 

qiladi. 

To‘rtinchidan, yashil energiya xizmatlari qishloq 

joylarda xizmatlar sohasini rivojlantirishning amaliy 

kalitidir. “Quyoshli xonadon” dasturi 2024-yilda 45 381 

uy xo‘jaligini qamrab olib, 209,2 milliard so‘mlik 

subsidiyalar to‘ladi. Ayniqsa Qashqadaryo viloyatida 

18,16 milliard so‘mlik subsidiyalar to‘lanib, bu 

ko‘rsatkich respublikada 4-o‘rinni egalladi. Quyosh 

energiyasi xizmatlarini kengaytirish — texnik xizmat 

ko‘rsatish, monitoring, kichik energiya klasterlarini 

boshqarish — qishloqda yangi ish o‘rinlari yaratish va 

energiya mustaqilligini oshirishning samarali yo‘lidir. 

Beshinchidan, raqamli xizmatlarning rivojlanishi 

qishloq hududlarda yashil xizmatlar sohasini 

akseleratsiya qilishning muhim omilidir. Mahallalarda 

100 dan ortiq davlat xizmatlarini “bir qadam”da 

ko‘rsatishni yo‘lga qo‘yish, “elektron xizmat 

nuqtalari”ni ishga tushirish va 300 dan ortiq davlat 

xizmatlarini xususiy sektorga o‘tkazish maqsadlari 

qishloqda xizmatlar bozorini sezilarli kengaytiradi. 

Raqamli xizmatlar ekologik jihatdan ham samaraliroq 

qog‘ozsiz jarayonlar, masofaviy maslahat va onlayn 

muolajalar CO₂ emissiyasini sezilarli kamaytiradi. 

Oltinchidan, Yashil iqtisodiyot va ekologik 

barqarorlik tamoyillarini qishloq xizmatlar sohasiga 

integratsiya qilishda PF-149-sonli Farmon (2024-yil 26-

sentabr) alohida ahamiyatga ega. Bu Farmon doirasida 

“yashil” toifada qayd etilgan sanitar tozalash 

korxonalariga imtiyozlar belgilangan, chiqindilarni 

boshqarish va sirkulyar iqtisodiyotni rivojlantirish 

agentligi faoliyat boshlagan. Qishloq hududlarda bu 

tizimni kengaytirish ekologik barqarorlik va kommunal 

xizmatlar sifatini bir vaqtda oshirish imkonini beradi. 

Xalqaro tajriba kontekstida shuni ta'kidlash 

lozimki, Islandiya, Avstriya va Niderlandiya kabi 

davlatlar qishloq xizmatlar sohasini yashil iqtisodiyot 

asosida jadal rivojlantirib, aholining qishloqdan shaharga 

https://ojs.kstu.uz/index.php/ej

ko‘chib ketishini sezilarli kamaytirdi. O‘zbekiston bu 

tajribani milliy xususiyatlarni inobatga olgan holda 

moslashtirishga qodir. 

▪ XULOSA  

Olib borilgan tadqiqot natijalari asosida quyidagi 

ilmiy va amaliy xulosalar shakllantirildi. 

1. O‘zbekistonda xizmatlar sektori YaIMning 

47,4 foizini (2024) tashkil etib, 7,7 foizlik o‘sish 

sur’atiga erishdi. Biroq qishloq hududlarda xizmatlar 

sohasida mehnat unumdorligi o‘rtacha ko‘rsatkichdan 44 

foizga past bo‘lib qolmoqda. Bu tafovutni bartaraf etish 

qishloq joylardagi xizmatlar sohasini yashil iqtisodiyot 

tamoyillari asosida rivojlantirishni talab etadi. 

2. “O‘zbekiston – 2030” strategiyasida xizmatlar 

hajmini 3 baravarga oshirish maqsadiga erishishda 

qishloq hududlaridagi “o‘sish rezervi”dan to‘liq 

foydalanish talab etiladi. 30 ta turizm klasteri, 175 ta 

turizm mahallasi, 6 000 ta xalqaro yo‘llar bo‘yida servis 

ob'ektlari tashkil etish bu maqsadlar qishloq joylardagi 

yashil xizmatlar sohasining strategik muhimligini 

ko‘rsatadi. 

3. Qishloq hududlarda yashil xizmatlarning 

to‘rtta ustuvor yo‘nalishi — ekoturizm, organik 

agrosanoat xizmatlari, yashil energiya xizmatlari va 

raqamli xizmatlar mustaqil va o‘zaro bog‘liq rivojlanish 

yo‘nalishlarini tashkil etadi. Har bir yo‘nalishning o‘z 

iqtisodiy va ekologik o‘ziga xos xususiyatlari bo‘lib, 

ularni integrallashgan holda rivojlantirish sinergik 

samara beradi. 

4. “Quyoshli xonadon” dasturining 

muvaffaqiyati (2024-yilda 45 381 uy xo‘jaligi, 209,2 

mlrd so‘m subsidiya) yashil energiya xizmatlarini 

qishloq hududlarda kengaytirish uchun muvaffaqiyatli 

model ekanini isbotladi. Bu modelni ekoturizm, organik 

mahsulotlar va raqamli xizmatlar yo‘nalishlariga ham 

moslashtirib tatbiq etish tavsiya etiladi. 

5. PF-149-sonli Farmon (2024) doirasida joriy 

etilayotgan chiqindilarni boshqarish va sirkulyar 

iqtisodiyot tizimi qishloq hududlarda yashil kommunal 

xizmatlarni rivojlantirish uchun huquqiy va tashkiliy asos 

yaratdi. 

Amaliy tavsiyalar sifatida quyidagilar taklif 

etiladi. (1) qishloq hududlar uchun maxsus “yashil 

xizmatlar klasteri” modelini ishlab chiqish va pilot 

hududlarda sinovdan o‘tkazish; (2) ekoturizm, organik 

sertifikatlash va yashil energiya xizmatlari bo‘yicha 

qishloq aholisiga maqsadli imtiyozli mikrokreditlash 

dasturlarini joriy etish; (3) qishloq hududlarda yashil 

xizmatlar sohasida kadrlar tayyorlash uchun «Ishga 

marhamat» monomarkazlarida maxsus kurslar tashkil 

etish; (4) har bir viloyatda qishloq turizmi va yashil servis 

klasterini kengaytirish uchun investitsiya “yo‘l 

xaritasi”ni ishlab chiqish; (5) qishloq joylardagi 100 ta 

davlat xizmati “bir qadam”da ko‘rsatilishini 2026-yilga 

qadar to‘liq amalga oshirish va bu xizmatlarni ekologik 

ko‘rsatkichlar bilan bog‘lash. 

